
68

All'amante a vorræ guarî re ciaghe,

Ma ghe conven saná ro sô nemigo:

A re votte ghe ven l'umô de dâghe

Ro tœuscego, e ciantáro a i pê d'un figo;

Ma stando poi fra lê mêgio a pensâghe

Ghe pâ de mette ro sò onô in perigo.

In sto mestê però goffa e ignorante

Se prega d'êsse pe ro ben d'Argante.

Non è miga però che lê temesse

D'andá in persoña fra ri Crestien:

Donna sempre assuefæta a veì prodesse,

A no stimma de fá ni má, ni ben:

Tanto a ri gusti, comme a ri amaresse

A l'era accostumâ. Brutto, o seren,

Che sæ ro çê, ro má carma o tempesta,

Per lê tanto l'è feria comme festa.

E ciù de tutto chi ra fa añimosa

L'è l'Amô, chi ghe dâ dre speronæ,

E con l'arte ch'a l'ha int'ra testa ascosa

A nò temme perigo onde se sæ:

Non ostante a sta lì comme dubiosa

D'andá, no andâ, pensâ cos'a faræ.

Da uña parte de sì ghe dixe Amô,

Dall'âtra poi de nò ghe petta Onô

L'onô sta bella Antifona o gh'intoña:

Cara, ti sæ che allèvo mi t'ho dæto:

Quanta cura ho piggiaoù dra to persoña

Per mantegnîte comme Dio t'ha fæto:

Aoura che ti ê a ra fin de ti patroña,

Che vœutto fá? Dond'œutto andà? a fá un cæto [?]

Erminia cosa cara, attendi a mie:

Te vœuggio ben: nò partî de chie.

Dunque ancœu ti faræ sì poco conto

De ti, dra tò onestæ? Dunque da matta

Ti vœu corrî ro reisego in un ponto

De comparî a ro mondo uña çavatta?

Dunque ti l'hæ così per un pan onto

L'andâ de nœutte a perdite in tra bratta?

Ti no sæ che Tancredi in veìte mæsmo

O diræ, che ti n'hæ testa ni sæsmo?

L'Amô dall'âtra parte a ra reversa

O ghe ra canta, e tanto o l'invescîga,

Che ro primmo descorso o ghe traversa:

Figgia cara, o ghe dixe, ti n'ê miga

A ro mondo nasciûa añima persa?

L'onô con re sœu prediche o t'intriga;

Ma ti sta forte, piggia i mæ conseggi,

L'amô l'hà çento miria privileggi.

Eh va pû, và a trovâ ro to Galante,

E n'aggi poira ch'o te mande via:

Se ti ro vissi o pâ un’agonizante

Chi và per fa viaggio in Piccardia.

Da quanto in ça l'e giusto che se ciante

Un chi t'ha fæto tanta cortexia?

Ovvia stà chi a sciaccá noxe, e niççœure,

E Tancredi meschin ch'o creppe, e mœure.

